
2005EKO ABUZTUAREN 22KO GOBERNU BILKURA

==========================================


Francisco Iribarren Fentanes presidenteordea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

GIZARTE ONGIZATE, KIROL ETA GAZTERIA DEPARTAMENTUA

====================================================

Nafarroako Foru Komunitatean atari zabalean egiten diren gazteendako jarduerak arautu dira
_________________________________________________________________

Nafarroako Gobernuak Foru Dekretu bat onetsi du Nafarroako Foru Komunitatean atari zabalean egiten diren gazteendako jarduerak arautzen dituena.


Aipatu arautze horretan sartu izan dira Gazteendako jarduerak egiteko behar diren gutxieneko baldintza eta betekizunak eta helburua da partehartzaileendako osasun eta segurtasun baldintza egokiak bermatzea eta, kasua denean, natur ingurunea eta kultura ondarea behar bezala erabili eta errespetatzen dela ziurtatzea. Araudi honek, hortaz, arriskuei aurrea hartu eta arriskuak mugatzeko alderdiei erreparatuko die batik bat, eta, halaber, pertsonei, inguruneari edo ondareari kalte edo galerak ekar diezazkieketen istripu eta ezusteei aurrea hartzeko neurriei.


Foru Dekretu honen ondorioetarako, gazteekin egiten diren jarduerak izanen dira hogeita hamar urtetik beherakoei zuzenduriko noizbehinkako ekintza irekiak, hamar partehartzaile edo gehiago dituztenak eta, instalazio mugikorretan biziz, hiru gau jarrai edo gehiago irauten dutenak; esate baterako, kanpaldiak, kanpaldien itxura hartzen duten auzolandegiak, ibilaldiak, zeharraldiak eta antzekoak.


Atari zabaleko gazte-jardueren buru zuzeneko erantzule bat izanen da uneoro partehartzaile kopuruaren araberako titulazioa izanen duena. Edozein modutan ere, 10 partehartzaileko gutxienez aisialdiko begirale bat beharko da, jardueraren zuzendaritza taldeko kidea izanen dena. Jardueretan osasun arloko arduradun bat bederen izanen da.


Kanpaldietarako baimenak Nafarroako Kirol eta Gazteriaren Institutuari eskatuko zaizkio eta hura izanen da kanpatzeko baimena eman edu ukatzen duena.
Baldintzak


Gazte-jardueren kokaguneari dagokionez, Foru Dekretuak zenbait baldintza ezartzen ditu jarduerak toki edo establezimendu finkoetan egiten ez diren kasuetarako. Zehatz-mehatz, Honako tokietan ezin izanen dira kokatu: 


-Kanpin edo hirigune jendetsuetatik kilometro batetik beherako distantziara, ez eta ibai-bazterretatik 10 metrotik behera ere, edo lehen edo bigarren mailako errepide saretik edo trenbideetatik 50 metro baino gutxiagora.

-Euri-bide diren lurretan, ibai edo erreken ibilgu lehortuetan eta urak har ditzakeen beste lur batzuetan. 


-Basogune arbolatuetatik 25 metrotik beherako tartean edo tarte handiagoan ere, babes-eremu horretan sasiak edo landareki itxia baldin badaude. Ezponden ondoko lurretan eta errepideen, bideen, ibaibideen edo lur-mugitze edo erortzeak sor ditzaketen bestelako elementuen mailatik beherako lurretan. 


-Edozein dela kausa, arriskutsuak izan daitezkeen tokietan, eta aire edo uraren kutsaduragatik osasungaitz izan daitezkeenetan, besteak beste. 


-Goi tentsioko aireko lineek igarotzen dituzten lurretan eta gizakien kontsumorako ura hartzeko tokietatik edo abereek edateko tokietatik 200 metroko erradiotik behera


-Baimendutako beste kanpaldi batetik 200 metro baino gutxiagora, industrialdeetatik eta Interes historiko-artistikoa duten monumentu edo multzoetatik 500 metrotik behera, edo hondakin-urak edo etxe eta industrietako urak isurtzen diren tokietatik 500 metro baino gutxiagora.
Nafarroako Gazteendako Informazio Zerbitzuen Sarea sortu da
_________________________________________________________________



Nafarroako Gobernuak Foru Dekretu bat onetsi du Nafarroako Gazteendako Informazio Zerbitzuen Sarea sortu eta arautzen duena.


Aipatu Sarearen partaide izatea ezinbestekoa izanen da Nazioko eta Nazioarteko gazteendako informazio sarean sartu ahal izateko, eta betebehar hori aplikatuko zaie Nafarroan kokatutako pertsona juridikoek, pribatu nahiz publikoek, irabazteko asmorik gabe sustatzen dituzten gazte-informazio zerbitzu guztiei. Aitormen ofiziala jasotzeko zerbitzu horiek ezarritako baldintzak bete beharko dituzte.
HEZKUNTZA DEPARTAMENTUA

==========================

215.961 euroko gastua onetsi da Barañain eta Zarrakaztelun 0-3 urtekoendako zentroak finantzatzeko
_________________________________________________________________



Nafarroako Gobernuak 215.961 euroko gastua onetsi du 0-3 urtekoendako zentroak Barañain eta Zarrakaztelun finantzatzeko eta herri horietako udalekin behar diren hitzarmenak sinatuko ditu aipatu urtekoen haurrei hezkuntza-zerbitzua emateko eta, aldi berean, laneko denbora eta etxekoa bateragarri egiteko familiek dauzkaten beharrei erantzuteko.


Gobernuak egindako Lankidetza Hitzarmenen arabera, Hezkuntza Departamentuak, zentroen funtzionamendua bideratu eta gainbegiratzeaz gain, ondoko formula hau aplikatu eta gero  ateratzen den zenbatekoa emanen du: urteko modulu aplikagarria ken Udal titularrak egin beharreko aportazioa ken gurasoek ordaintzen duten tarifaren zatia, 46 eta 181 euro bitartekoa dena –errentaren arabera- eskola eta janariarengatik zazpi orduko lanaldian.
EKONOMIA ETA OGASUN DEPARTAMENTUA

=====================================


1,5 milioi euroko gastua onetsi da kontratazio publikoaren sistema elektroniko integratua ezartzeko
_________________________________________________________________



Nafarroako Gobernuak 1,5 milioi euroko gastua egitea onetsi du gaurko bilkuran sistema bat ezartzeko Foru Administrazioaren kontratazio prozesuak baliabide elektronikoen bidez tramitatzeko aukera ematen duen.

Aipatu sistema Gastu Publikoen Foru Lege Aurreproiektuan aurreikusten da eta modu horretan aplikatuko da Europako Parlamentu eta Kontseiluaren martxoaren 31ko 2004/18/CE zuzentarauak ezarritakoa, bertan zehazten baita berdinak izanen direla komunikazio eta informazioa trukatzeko bide klasikoak eta bide elektronikoak berdinak izan behar direla obra, horniketa eta zerbitzu kontratazio publikoaren arloan.


Zehatz-mehatz aurreproiektuak aurreikusten du web atari bat egitea, Nafarroako Kontratazioaren Ataria deituko dena, eta haren eginkizun nagusia izanen da kontratazioen publizitate ofiziala argitaratzea –orain Nafarroako Aldizkari Ofizialean eta egunkarietan egiten da- eta Administrazio eta lizitatzaileen arteko komunikazio tresna izatea. Atari horren bitartez, lizitazio publikoaren prozesu batek dituen urrats desberdinak betetzen ahalko dira: klausulen pleguak eta informazioa eskuratzea, proposamenak aurkeztea, eta abar.

Iruñeko Ospitaleen alderdian kokatu bi lursailen dohaineko lagapena onetsi da
_________________________________________________________________


Nafarroako Gobernuak erabaki bat hartu du Iruñeko Udalak dohainik laga dituen bi lursail onartzeko. Lursailak ospitaleko alderdian kokatzen dira.

Bi lursail horien lagapenaren helburua da bertan lurpeko aparkaleku bat eraikitzea. Lursailak 1.818,23  eta 4.980,99 metro karratukoak dira.

KULTURA ETA TURISMO DEPARTAMENTUA

====================================


Tafallako Azcona Liburutegia Interes Kulturaleko Ondasun deklaraturik
_________________________________________________________________



Nafarroako Gobernuak foru dekretu bat onetsi du gaurko bilkuran Tafallako “Azcona Liburutegia” Interes Kulturaleko Ondasun deklaratzeko. Liburutegiak baditu 11.000 liburutik gora, XIV. mendetik XX. mendera bitartekoak.


Jose Maria Azcona Diaz de Rada (1882-1951) politikari, idazle eta liburuzaleak liburutegiko bilduma egin zuen eta gaur egun Ascension Martinicorena da.

Deklarazio hau egin da fondoen balio kultural handia ikusirik, eta haien originaltasun, bitxitasun, interes zientifiko, ale kopuru handi eta kontserbazio- egoera onarengatik. Beraz, interes handiko bilduma bat da Foru Erkidegoko liburu-ondarerako.
INGURUMEN, LURRALDEAREN ANTOLAMENDU ETA ETXEBIZITZA DEPARTAMENTUA

==============================================================


Gobernuak Aldude Mendia zainketa bereziko eremu deklaratu eta haren kudeaketa plana onetsi du
_________________________________________________________________


Nafarroako Gobernuak Foru Dekretu proiektua onetsi du gaurko bilkuran “Aldude Mendia” zainketa bereziko eremu deklaratu eta haren kudeaketa plana onesten duena. Aldude Mendia da Natura 2000 Sarea osatzeko Nafarroak aurkeztutako  Batasunaren Intereseko Lekuetako bat.

Zainketa bereziko eremuaren deklarazioaren bitartez, Batasunaren Intereseko Lekuetan behar diren zainketa neurriak hartzen dira habitat naturalak eta espezien populazioak mantendu edo berrezartzeko.


Aldude Mendia Auriztik Baztango ekialdeko muturreraino doa eta ondoko toki entitate hauek ukitzen ditu: Luzaide, Auritz, Aurizberri, Erroibar, Zilbeti, Erro, Eugi, Baztan, Kintoa Mankomunitatea, Erregereneko Mankomunitatea eta Oiarmendiko Mankomunitatea.
INDUSTRIA ETA TEKNOLOGIA, MERKATARITZA ETA LAN DEPARTAMENTUA

==============================================================


540.911 euroko hainbat urtetarako gastua onetsirik ikerkuntza, garapen eta berrikuntza proiektuetarako dirulaguntzen zain dauden eskariak tramitatzeko
_________________________________________________________________



Nafarroako Gobernuak 540.911 euroko hainbat urtetarako gastua onetsi du gaurko bilkuran ikerkuntza, garapen eta berrikuntza proiektuetarako dirulaguntzen zain dauden eskariak tramitatzeko. Gastu hau ordainduko da 2005-2007 urteetako aurrekontuen kargura.
LEHENDAKARITZA, JUSTIZIA ETA BARNE DEPARTAMENTUA
==================================================


Aldi baterako langileen kontratazioa arautu da Nafarroako administrazio publikoetan

_________________________________________________________________



Nafarroako Gobernuak foru dekretuz aldatu du gaur goizean  Nafarroako Administrazio Publikoetan Sartzeko Erregelamendua, aldi baterako langileen kontratazioari buruzko artikuluan (ordezkapenak, lanpostu hutsak, aldi baterako postuak…). Horrela betetzen da funtzio publikoko sindikatuen gehiengoarekin (CCOO, Afapna eta UGT) 2004-2005 aldirako sinatutako hitzarmena, lan baldintzak arautzen dituena.

Aipatu artikuluan ezartzen dira aldi baterako langileak kontratatzeko hautaketa sistemak eta berrikuntzarik handiena da kontutan izanen direla oposizio batera aurkeztu eta probetako bat gainditu dutenen zerrenda. Halaber, lanpostu bakoitzeko zerrenda bakarrak aurreikusten dira Gobernu osorako. Modu horretan aukera ematen zaio langileari departamentua edo erakunde autonomoa hautatzeko.

Nafarroako Gobernuak aurreratu duenez, aldi baterako kontrataziorako sistemak hauek erabiliko ditu, ondoko ordenari jarraikiz: plazarik gabeko gaindituen zerrendak; probaren bat gainditu dutenen zerrendak; aldi baterako kontrataziorako izangaien zerrendak; eta Nafarroako Zerbitzu Enpleguak egindako zerrendak.

NEKAZARITZA, ABELTZAINTZA ETA ELIKADURA DEPARTAMENTUA

=======================================================


Milioi bat euro inguruko gastua onetsi da nekazaritzako ustiategietan egiten diren inbertsioetarako eta nekazari gazteen lehen instalaziorako dirulaguntzen zain dauden eskariak tramitatzeko
_________________________________________________________________


Nafarroako Gobernuak milioi bat euro inguruko hainbat urtetarako gastua onetsi du nekazaritzako ustiategietan egiten diren inbertsioetarako eta nekazari gazteen lehen instalaziorako dirulaguntzen zain dauden eskariak tramitatzeko.


Zehatz-mehatz, 968.272 euroko gastua onetsi da, horietarik 516.899 euro 2005eko aurrekontuari dagozkio eta 451.373 euro 2006ko aurrekontuari.
Herrilur desafektazioak onetsi dira Etxarri-Aranatz, Oteiza eta Vianan

_________________________________________________________________


Nafarroako Gobernuak herrilur desafektazioak onetsi ditu Etxarri-Aranatz, Oteiza eta Vianan lur horiek beste lur batzuekin trukatzeko. Desafektazioen helburuak dira udal futbol zelaiaren handitzeak ukitutako lur baten titulartasuna eskuratzea (Etxarri-Aranatz), Iturtxipia Kiroldegiko erabiltzaileendako aparkalekua egitea (Oteiza) eta bide bat konpontzeko, ibilgailuen zirkulaziorako arriskutsua baita (Viana).
TOKI ADMINISTRAZIO DEPARTAMENTUA

==================================


Kondestablearen Jaurerriaren birgaitzeak ukitzen dituen ondasun eta eskubideen okupazioa presakoa dela deklaratu da
________________________________________________________________


Iruñeko Kondestablearen Jaurerriaren birgaitzeak ukitzen dituen ondasun eta eskubideen okupazioa presakoa dela deklaratu du Nafarroako Gobernuak nahitaezko desjabetzapenaren ondorioetarako.
Erriberri eta Tafallako udal dermioen aldaketa ebatzi da bi herriendako industrialdea handitzeko
_________________________________________________________________



Nafarroako Gobernuak ebatzi du Erriberri eta Tafallako udal dermioak aldatzeko espedientea, bi herriendako “La Nava Handitzea” industria jarduera ondorio duena. Helburua da bi udal dermioak egokitzea osoko bilkuretan onetsitako planoan agertzen den hirigintza-errealitateari.
